
O PP defende a «moderna estrutura 
territorial» do Goberno da Deputación 
▶ O BNG critica a división xeográfica das competencias «porque despista ós cidadáns»

JOSÉ ESTÉVEZ
☝ jestevez@diariodepontevedra.es 

PONTEVEDRA. A Deputación está 
dirixida por un «Goberno unido, 
plural e cohexionado que funcio-
na correctamente». Foron as ver-
bas coas que o vicepridente da ins-
titución provincial, José Manuel 
Figueroa, defendeu a moderna 
estrutura de funcionamento im-
plantada polo PP para a presente 
lexislatura, baseada no reparto 
territorial das competencias en-
tre os 17 deputados da formación 
conservadora.

Figueroa, que onte presidiu a 
sesión plenaria que se desenvol-
veu no Pazo Provincial (sustituiu 
a Rafael Louzán, que tiña unha 
cita no edificio da Xunta, en San-
tiago), respostou ás críticas efec-
tuadas polo voceiro do BNG, César 
Mosquera, nas que afirmou que 
a Deputación «está sen Goberno» 
porque hoxe en día non hai nin-
gunha resolución presidencial na 
que estea recollida a nova estru-
tura organizativa. «Nós mesmos 
(os deputados nacionalistas) e os 
cidadáns estamos un pouco des-
pistados porque a xente non sabe 
a quen dos 17 membros do equipo 
de Goberno deben dirixirse cando 
teñen que facer algunha pregun-
ta», aseverou Mosquera.

«Funcionamos os 17», acla-
rou Figueroa, «cun presidente á 
cabeza que coñece moi ben esta 
casa».

O vicepresidente responsable 
das contas da institución engadiu 
que a decisión de que cada un dos 
deputados ‘populares’ sexa res-
ponsable dos asuntos da súa área 
xeográfica é debido a que «nesta 
nova etapa, marcada pola austeri-
dade, ten que haber proximidade 
ós veciños. Neste senso, cada de-
putado coñece a súa zona perfec-
tamente», argumentou.

Figueroa restou importancia á 
falla dunha resolución oficial na 
que se determine o reparto xeo-
gráfico das competencias entre os 
membros do Goberno conserva-
dor. «As cousas están funcionando 
moi ben desde o inicio desta lexis-
latura (tomou posesión hai dous 
meses), na que tivemos que efec-
tuar unha serie de reaxustes pola 
complicada situación económica 
na que nos atopamos. Deberían 
felicitarnos por ser innovadores e 
mudar os métodos de traballo cos 
que estamos desenvolvendo unha 
política de austeridade», dixo o vo-
ceiro do PP dirixíndose aos depu-
tados da oposición.

O Goberno provincial agarda 
pola aprobación do orzamento de 
2011, xa que, según sinalou Fi-
gueroa, «é necesario para axustar 
os novos métodos de traballo».

Axuda para reducir 
a emisión de CO2

A Deputación optará ás axudas que 
concede a Fundación Biodiversidad 
do Ministerio de Medio Ambiente 
para financiar o proxecto Ponteve-
dra Stop CO2, que  incide na redu-
ción da emisión de gases de efecto 
invernadoiro na provincia. O acordo 
foi aprobado onte polos membros 
da Corporación provincial.

O plan, promovido pola institu-
ción que preside Louzán, precisa 
dun investimento de 193.054 
euros, podendo alcanzar a cola-
boración de Medio Ambiente un 
máximo dun 61,90 por cento do 
custe total do investimento.

Os obxectivos específicos de Stop 

CO2 consisten en realizar unha 
estimación dos gases de efecto 
invernadoiro producidos polos 
concellos; dotalos de ferramentas 
para avaliar as emisións e capacita-
los para o deseño de accións para a 
súa redución; facilitar á Deputación 
unha plataforma de comercializa-
ción de bonos de carbono compen-
sado de Pontevedra e sensibilizar á 
cidadanía e axentes sociais.

En concreto, as accións que 
pretende realizar o ente provincial 
consisten na posta en funciona-
mento dun software de avaliación 
que permita realizar un inventario 
e unha primeira auditoría sobre a 
emisión de gases nos concellos, o 
deseño de proxectos propios para 
acadar esta redución e a posta en 
marcha dunha web de compra de 
bonos de carbono compensado.

José Manuel Figueroa (centro) presidiu onte a sesión plenaria que se desenvolveu no Pazo Provincial. XAN XIADAS

Plan anticrise

Contas

O PSOE insiste 
en preguntar 
polos criterios 
do reparto de 14 
millóns de euros

O grupo provincial do PSOE 
segue coa súa insistencia de 
preguntar, en todas as sesións 
plenarias que celebra a Depu-
tación, polos criterios nos que 
se basea o reparto dos 14 milló-
ns de euros que Rafael Louzán 
pode adxudicar de xeito discre-
cional ós concellos da provin-
cia para facer fronte á delicada 
situación económica na que 
se atopan. «Son a urxencia e 
a necesidade os criterios polos 
que se guía este reparto?», pre-
guntou Francisco Veiga.

O vicepresidente da institu-
ción, José Manuel Figueroa, 
foi taxante na súa resposta: 
«as actuacións do grupo de Go-
berno do PP están baseadas na 
austeridade, na promoción do 
emprego, na transparencia da 
xestión e na modernización».

O PP e os técnicos da Depu-
tación están dando os derra-
deiros pasos na elaboración 
do orzamento da institución 
provincial para o exercizo eco-
nómico de 2011, según indi-
cou onte José Manuel Figue-
roa, o deputado responsable 
das contas.

«Técnicos e políticos esta-
mos traballando nun orza-
mento que presentaremos ós 
voceiros dos grupos da oposi-
ción (PSOE e BNG) co obxectivo 
de acadar o máximo consenso 
posible», indicou.

Os ‘populares’ 
buscan o máximo 
consenso no 
orzamento de 2011

JOSÉ ESTÉVEZ

PONTEVEDRA. A Delegación Te-
rritorial da Xunta de Galicia en 
Pontevedra, a través da Xefatura 
Territorial de Medio Ambiente, 
Territorio e Infraestruturas, re-
mitiu onte ao Concello o proxecto 
denominado ‘Reurbanización da 
rúa Alemaña, prazas adxacen-
tes e aparcadoiro en superficie’, 
«para a súa tramitación e efectos 
oportunos», indicou onte o depar-
tamento que dirixe José Luis Díez 
Yáñez. 

«O proxecto pretende mellorar 
o entorno da rúa Alemaña para 
crear un espazo máis moderno e 

accesible para tódolos veciños da 
zona», destacou onte o responsa-
ble da Xefatura Territorial.

Así, o plan abarca a reordena-
ción de aparcadoiros en super-
ficie (co obxectivo de acadar 190 
prazas), a mellora das beirarrúas 
e a instalación de mobiliario ur-
bano novo na zona. Ademais, o 
proxecto (que conta cun orzamen-
to de 1,4 millóns de euros) inclúe 
a substitución do actual alumeado 
por un que resultará máis eficien-
te (suporá un aforro no consumo 
enerxético) e tamén a incorpora-
ción de zonas verdes nos arredores 
do vial.

A Xunta remitiu onte ó 
Concello o proxecto de 
mellora da rúa Alemaña

Rúa Alemaña, no barrio de Monte Porreiro. DAVID FREIRE

Díez Yáñez explica que o proxec-
to, que sacou a licitación pública o 
pasado mes de marzo, está desde 
onte nas mans do Concello para 
a súa tramitación. «Está a punto 
de adxudicarse», recalcou ao mes-

mo tempo que confía en que este 
anuncio serva para tranquilizar 
aos veciños da populosa urbaniza-
ción de Monte Porreiro, que agar-
daban novas sobre a situación da 
primeira fase do plan de mellora 

do barrio.
O retraso no inicio do programa 

de mellora que, na súa primeira 
fase, centrarase na reforma da rúa 
Alemaña (en concreto no tramo 
comprendido entre as rúas Irlan-
da e Luxemburgo). A asociación 
O Mirador tiña previsto solicitar 
unha entrevista ó conselleiro 
Agustín Hernández de cara a co-
ñecer o programa de obras e se 
xurdiu algún problema que esti-
vera a retrasar o seu comezo.

«La Xunta sacó a licitación el 4 
de marzo los trabajos correspon-
dientes a la primera fase del plan 
de humanización que, transcurri-
dos seis meses, no dan empezado 
y eso nos preocupa porque teme-
mos que pueda ser debido a algún 
tipo de recorte en las inversiones 
de la Consellería de Infraestrutu-
ras», explicou a pasada semana o 
voceiro veciñal de Monte Porreiro, 
Ángel Mario Lago.

